ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՄԱՐՏԻ 6-Ի N 275-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը (նպատակը)
Ներկայացվող նախագծի նպատակը Լեռնային Ղարաբաղից բռնի տեղահանված անձանց՝ Հայաստանի Հանրապետության կառավարության 2023 թվականի հոկտեմբերի 26-ի N 1864-Ն որոշման համաձայն  ժամանակավոր պաշտպանություն ստացած՝ փախստական ճանաչված անձանց (այսուհետ՝ ժամանակավոր պաշտպանություն ստացած փախստական) երեխայի ծննդյան կապակցությամբ միանվագ նպաստ նշանակելու համար անհրաժեշտ պայմանների հստակեցումն է:

0. Կարգավորման հարաբերությունների ներկա վիճակը և առկա խնդիրները
«Պետական նպաստների մասին» օրենքի (այսուհետ` Օրենք) 2-րդ հոդվածի 1-ին մասով՝ պետական նպաստի իրավունք է տրված նաև Հայաստանի Հանրապետությունում փախստականի կարգավիճակ ունեցող անձանց՝ օրենքով սահմանված հիմքերի առկայության դեպքում:
Երեխայի ծննդյան միանվագ նպաստի իրավունքը սահմանված է Օրենքի 24-րդ և 25-րդ հոդվածներով: 
Օրենքի 24-րդ հոդվածի դրույթների կիրառմամբ ժամանակավոր պաշտպանություն ստացած փախստական հանդիսացող անձը կարող է դիմել երեխայի ծննդյան միանվագ նպաստ նշանակելու համար, եթե ծնողը և նոր ծնված երեխան հաշվառված են Հայաստանի Հանրապետությունում բնակության վայրի հասցեով։ Ընդ որում, երեխայի ծննդյան միանվագ նպաստը նշանակվում է, եթե դիմումը ներկայացվել է նոր ծնված երեխայի ծննդյան ամսվանից հետո՝ 12 ամսվա ընթացքում:
Համաձայն Օրենքի 6-րդ հոդվածի 3-րդ մասի և 25-րդ հոդվածի 2-րդ մասի՝  պետական նպաստների  նշանակման և վճարման կարգերը հաստատում է, ինչպես նաև երեխայի ծննդյան միանվագ նպաստ նշանակելու դիմումում ներառվող տվյալների կազմն ու բովանդակությունը, երեխայի ծննդյան միանվագ նպաստ նշանակելու համար անհրաժեշտ փաստաթղթերի ցանկը սահմանում է Հայաստանի Հանրապետության կառավարությունը:
Վերոնշյալ կարգերը սահմանված են Հայաստանի Հանրապետության կառավարության 2014 թվականի մարտի 6-ի N 275-Ն որոշման N 1 հավելվածով (այսուհետ՝ Հավելված), որի 2-րդ կետի 7-րդ ենթակետով սահմանված է անձը հաստատող փաստաթղթերի ցանկը՝ ըստ շահառուների կարգավիճակների: 
Մասնավորապես, ժամանակավոր պաշտպանություն ստացած փախստականի համար անձը հաստատող փաստաթղթերի տեսակը հստակեցված չէ։
Հավելվածի 6.1-ին կետով սահմանված է, որ եթե նոր ծնված երեխայի ծննդի պետական գրանցումն իրականացրել է Արցախի Հանրապետության իրավասու մարմինը, ապա երեխայի ծննդյան կապակցությամբ Արցախի Հանրապետությունում նպաստ ստացած չլինելու մասին տեղեկատվությունն Արցախի Հանրապետության իրավասու պետական մարմնից ստանում է ծառայությունը: Առկա իրողություններով պայմանավորված այս դրույթը ևս վերանայման կարիք ունի, հաշվի առնելով, նաև այն փաստը, որ ժամանակավոր պաշտպանություն ստացած փախստականները հնարավոր է Լեռնային Ղարաբաղում արդեն իսկ ստացած լինեն երեխայի ծննդյան միանվագ նպաստը: Այսինքն՝ կբացառվի նույն երեխայի համար կրկնակի նպաստ նշանակելու հնարավոր դեպքերը:

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2014 թվականի մարտի 6-ի N 275-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
Ներկայացվող նախագծով առաջարկվում է. 
1) Հավելվածի 2-րդ կետի 7-րդ ենթակետով սահմանված անձը հաստատող փաստաթղթերի ցանկը լրացնել  ժամանակավոր պաշտպանություն ստացած փախստականի անձը հաստատող փաստաթղթի տեսակով, այն է՝ Հայաստանի Հանրապետության կառավարության 2023 թվականի հոկտեմբերի 26-ի N 1864-Ն որոշմամբ սահմանված ժամանակավոր պաշտպանություն ստացած փախստականի անձնագիրը (որն իր նկարագրով համապատասխանում է Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ հաստատված անձնագրի նկարագրին, սակայն ծածկագիրը տպագրվում է (կամ տպագրված է) բացառապես 070 ծածկագրով) կամ ժամանակավոր պաշտպանության (փախստականի) վկայականը, իսկ մինչև 16 տարեկանների դեպքում` անձնագիրը, ծննդյան վկայականը (այդ թվում՝ տրված Լեռնային Ղարաբաղի իրավասու մարմնի կողմից),
2) Հավելվածի 2-րդ կետից հետո լրացնել նոր՝ 2.1-ին կետ, որի համաձայն ծննդյան միանվ նպաստի համար դիմելիս ժամանակավոր պաշտպանություն ստացած փախստականի տվյալները նույնականացվում են ՀՀ բնակչության պետական ռեգիստրի տվյալներով,
3) 6.1-ին կետը շարադրել նոր խմբագրությամբ, ըստ որի՝ այն դեպքերում, երբ նոր ծնված երեխայի ծննդի պետական գրանցումն իրականացրել է Լեռնային Ղարաբաղի իրավասու մարմինը, հնարավորություն տրվի Միասնական սոցիալական ծառայությանը՝  ճշտելու այդ երեխայի ծննդյան կապակցությամբ Լեռնային Ղարաբաղում նպաստ նշանակված և վճարված լինելու (չլինելու) մասին տեղեկատվությունը՝ Լեռնային Ղարաբաղի երեխաների ծննդյան միանվագ նպաստի տեղեկատվական բազայում առկա տվյալներում:
4) 28.11.2023 սոցիալական կոմիտեում նախագծի քննարկման արդյունքներով նախատեսվել է, որ եթե նոր ծնված երեխայի ծննդի պետական գրանցումն իրականացրել է Լեռնային Ղարաբաղի իրավասու մարմինը, Լեռնային Ղարաբաղում այդ երեխայի ծննդյան կապակցությամբ երեխայի ծննդյան միանվագ նպաստ չի նշանակվել և վճարվել և երեխայի մեկ տարին լրացել է 2023 թվականի սեպտեմբերի 1-ից մինչև 2023 թվականի դեկտեմբերի 11-ն ընկած ժամանակահատվածում, ապա «Պետական նպաստների մասին» օրենքի 24-րդ հոդվածի 6-րդ մասով սահմանված 12 ամսյա ժամկետը հաշվարկվում է 2023 թվականի հունվարի 1-ից։

3. Իրավական ակտի կիրառման դեպքում ակնկալվող արդյունքը
«Հայաստանի Հանրապետության կառավարության 2014 թվականի մարտի 6-ի N 275-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծն ընդունվելու դեպքում կհստակեցվի փախստական ճանաչված անձանց ծննդյան միանվագ նպաստ նշանակելու և վճարելու հետ կապված հարաբերությունները։

4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2014 թվականի մարտի 6-ի N 275-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:

1. Տեղեկանք
«Հայաստանի Հանրապետության կառավարության 2014 թվականի մարտի 6-ի N 275-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2023 թվականի պետական բյուջեի եկամուտները չեն ավելանա, իսկ ծախսերը կավելանան շուրջ 327 մլն  դրամով: Հաշվարկները կատարվել է Լեռնային Ղարաբաղւ բյուջեի 1-ին կիսամյակի փաստացի տվյալներով և ենթադրվել է, որ օգոստոս-դեկտեմբեր ամսիներին ծնված երեխաների համար ծնողները կդիմեն կդիմեն նպաստ նշանակելու համար։ 
 Հարկ է նկատի ունենալ, որ լրացուցիչ ծախսերը պայմանավորված չեն սույն որոշման ընդունմամբ, քանի որ ժամանակավոր պաշտպանություն ստացած փախստականի նպաստի իրավունքը ծագել է «»Պետական նպաստների մասին» օրենքի հիման վրա, իսկ սույն նախագծով հստակեցվում է միայն ժամանակավոր պաշտպանություն ստացած փախստականի անձը հաստատող փաստաթուղթը և սահմանվում է դրույթ, որով բացառվում է Լեռնային Ղարաբաղում արդեն իսկ նպաստ ստացածներին Հայաստանի Հանրապետությունում նպաստ նշանակելը։ 

